
Viðvíkjandi málinum um heimildargrundarlagið fyri pørtum av stuðulsfólkaøkinum

Landsstýrismálanevndin er á fundi í dag komin til sína endaligu niðurstøðu í omanfyrinevnda máli.

Landsstýrismálanevndin hevur við skrivi frá løgmanni, dagfest 27. november 2002, og við skrivi frá landsstýrismanninum í almannamálum, dagfest sama dag, fingið viðmerkingar til fyribilsniðurstøðu sína í málinum. 

Fyribilsniðurstøðan hjá nevndini, ið varð fráboðað løgmanni og landsstýrismanninum í almannamálum við skrivi, dagfest 13. november 2002, var, at løgmaður (sitandi og fyrrverandi), Sámal Petur í Grund, fyrrverandi landsstýrismaður í almanna- og heilsumálum, og tygum sum verandi landsstýrismaður í almannamálum, hava skúgvað til viks tær skyldur, sum liggja og hava ligið á tykkum sambært løgtingslóg um stýrisskipan Føroya, við ikki at taka nøkur stig í sambandi við tann iva, ið Landsgrannskoðarin gjøgnum nógv ár hevur reist viðvíkjandi lógagrundarlagnum undir pørtum av stuðulsfólkaøkinum.

Løgmaður greiðir frá málinum og upplýsir, at hann hevur tikið ta støðu, at mál um ivaspurningar um heimildir eiga at loysast fyri seg beinanvegin, og at neyðug endurskoðan og grundleggjandi broytingar síðani mugu koma skjótt aftaná. Løgmaður upplýsir eisini, at hann tí hevur heitt á landsstýrismannin í almannamálum um alt fyri eitt at gera neyðugar kunngerðir og fyribilsbroytingar í viðkomandi lógum, so at ivi ikki er um heimildargrundarlagið fyri útgjalding av stuðli.

Tygum upplýsa, at tygum ein av fyrstu døgunum ætlar at leggja uppskot fyri tingið, og leggja við eitt ráuppskot til broyting í lóg um almenna forsorg, har heimild fæst til vega fyri eini komandi stuðulsfólkaskipan fyri børn. Um orsøkina upplýsa tygum, at tygum sjálvur hava ivast í, um verandi stuðulsskipanir kunnu játtast eftir § 17 í forsorgarlógini sum ein neyðug meirútreiðsla.

Viðvíkjandi stuðlunum, sum í dag verða játtaðir sambært § 12a í almannapensjónslógini og § 22 í barnaforsorgarlógini, meta tygum heimildina vera í lagi.

Tygum hava ongar viðmerkingar viðvíkjandi fíggjarligu heimildini at rinda stuðulsfólkunum løn, ella í sambandi við viðmerkingarnar hjá Landsgrannskoðaranum viðvíkjandi roknskaparhaldi og lønarumsiting á stuðulsfólkaøkinum.

Niðurstøðan hjá landsstýrismálanevndini viðvíkjandi heimildargrundarlagnum í dag/pr. 1. januar 2003 er, at heimildin fyri stuðulsfólkum, ið sett eru, og ætlandi verða sett sambært § 12a í almannapensjónslógini og uppskotinum til nýggja § 17, stk. 2 í forsorgarlógini, er í lagi. 

Hinvegin heldur landsstýrismálanevndin, at bæði heimildin at seta stuðlar sambært § 22 í barnaforsorgarlógini og fyri ein part eisini fíggjarliga heimildin at rinda stuðulsfólkum løn eru ógreiðar. 

Landsstýrismálanevndi hevur ikki sett seg nærri inn í ella tikið støðu til umstøðurnar í sambandi við roknskaparhald og lønarumsiting á stuðulsfólkaøkinum. 

Viðmerkingarnar frá løgmanni og landsstýrismanninum í almannamálum geva ikki landsstýrismálanevndini høvi til at endurskoða fyribilsniðurstøðu sína hvat viðvíkur tíðini, sum farin er.

Samsvarandi § 12 í starvsskipan nevndarinnar verður endaliga niðurstøðan fráboðað løgmanni, landsstýrismanninum í almannamálum og øllum løgtingsmonnum. 

N. v.

Heini O. Heinesen

